
PENGENALAN

O
rganisasi adalah satu unit yang terdiri 
daripada dua (2) orang atau lebih ahli 
yang melaksanakan tanggungjawab dan 
tugas yang telah diamanahkan secara 
bersama dalam mencapai matlamat dan objektif yang 
ditetapkan. Proses utama yang ada di dalam suatu 

organisasi adalah mentadbir dan mengkoordinasi 
segala sumber yang ada secara efektif dan efisien. 
Memandangkan di dalam sesebuah organisasi 
itu terdiri daripada ramai ahli, maka pasti wujud 
kepelbagaian dari pelbagai aspek. Hal ini perlulah 
dikoordinasi dengan baik agar segala kerja yang 
diusahakan berada di landasan yang sama dan 
seterusnya matlamat dan objektif awal yang telah 
dirangka dapat dicapai. Adalah amat penting 
untuk organisasi itu mengenal pasti peranan dan 
tanggungjawab setiap ahli yang ada agar setiap 
daripada mereka jelas tentang perkara ini. Selain 
mempunyai peranan dan tanggugjawab masing- 
masing, adalah penting setiap ahli memahami 
reporting line yang betul iaitu kepada siapa setiap 
ahli dipertanggungjawabkan untuk mengemaskini 
dan melapor hasil tugasan mereka secara berkala.

Walau bagaimanapun, penulisan ini tidaklah ingin 
mengetengahkan soal berat mengenai pengurusan 
sesebuah organisasi namun, ia lebih menjurus 
kepada perkongsian pengalaman penulis mengenai 
seni di dalam berorganisasi. Ini hanyalah sekadar 
pandangan dan pendapat yang mungkin berbeza 
dengan apa yang pembaca rasakan.

BERKOMUNIKASI

Adalah menjadi ketetapan bagi setiap daripada kita 
yang bekerja, ditempatkan di unit atau bahagian 
tertentu yang bersesuaian dengan keadaan semasa 
dan juga keperluan organisasi. Di mana pun kita 
berada, sentiasalah bersedia untuk berkhidmat 
dengan sebaik mungkin agar amanah dan 
tanggungjawab kita tertunai. Jika kita berkelayakan 
dan bermotivasi, di mana sahaja kita berada pasti 
produktiviti menjadi tumpuan kita kerana itulah 
yang lebih penting demi kepentingan organisasi.

Ketika ini, teknologi boleh dikatakan telah 
mendominasi cara kita berhubung dengan ahli lain 
di dalam organisasi, baik secara rasmi mahupun 
tidak. Antara jenis aplikasi yang popular adalah 
aplikasi chat seperti Telegram dan Whatsapp. 
Setiap daripada kita mempunyai banyak kumpulan 

Whatsapp atau Telegram dengan keperluan dan 
kepentingan tertentu. Malah, ia juga sudah mula 
menjadi kebiasaan apabila sesuatu kerja atau arahan 
disampaikan menggunakan platform ini. Selebihnya, 
ia juga menjadi medium utama untuk berukhuwah. 
Ada ketikanya, urusan rasmi dan tidak rasmi 
menjadi ‘satu’ memandangkan platform yang sama 
digunakan pada waktu bekerja dan diluar waktu 
bekerja. Di sinilah wujud cabaran apabila setiap ahli 
perlu memahami dan membezakan hal rasmi dan hal 
tidak rasmi.

Maklumat yang disampaikan perlulah sesuatu yang 
sahih. Jika ia sesuatu yang sulit, adalah tidak wajar 
ia disebarkan secara mass kepada semua. Masih ada 
limitasi kepada penyebaran sesuatu maklumat demi 
menjaga kerahsiaan. Maklumat penting juga perlulah 
disampaikan dengan jelas, tepat dan segera untuk 
makluman dan tindakan ahli. Perbincangan hal-hal 
tidak rasmi tidak menjadi masalah tetapi perlulah 
dibuat dengan berhemah. Adakalanya ia juga perlu 
untuk memeriahkan perbincangan dan mewarnai 
perhubungan sesama ahli. Jika ada mesej yang 
menghiburkan atau lucu, tidak salah untuk dikongsi 
namun, ia perlu dilakukan dengan bijak mengikut 
kesesuaian masa, keadaan dan juga keperluan tanpa 
melanggar sensitiviti agama dan kaum.

Adalah juga tidak wajar untuk membincangkan 
mengenai hal ehwal bahagian atau unit lain di 
dalam organisasi yang sama kecuali ia merupakan 
satu keperluan rasmi. Namun, jika ianya lebih 
berbentuk pandangan, pendapat dan hal-hal tidak 
rasmi, sebaiknya dielakkan. Adalah penting untuk 
saling menjaga kerahsian dan tidak membuka atau 
membincangkan kelemahan bahagian atau unit lain.

Di organisasi, rakan yang selalu bersama dengan kita 
bukan hanya daripada bahagian atau unit yang sama, 
tetapi juga dari unit yang berbeza. Maka, kita perlu 
sentiasa berhati-hati agar tiada maklumat sulit atau 
tidak sahih disebarkan tanpa sedar. Jika ada di antara 
mereka yang mungkin bertanyakan tentang sesuatu 
mengenai bahagian atau unit kita, perkongsian fakta 
yang tepat adalah perlu. Manakala jika berlaku silap 
faham mengenai bahagian dan unit kita, perlulah 
kita perbetulkan. Sebenarnya, kita adalah duta 
kepada bahagian dan unit kita. Sewajarnya untuk 
kita mempamerkan imej yang baik demi bahagian 
atau unit kita.

